
B6-0151/2007

Reżoluzzjoni tal-Parlament Ewropew dwar relazzjonijiet transatlantiċi

Il-Parlament Ewropew,

– wara li kkunsidra d-Dikjarazzjoni Transatlantika dwar ir-relazzjonijiet bejn l-UE u l-Istati 
Uniti ta' l-1990 u l-Aġenda Transatlantika l-Ġdida ta' l-1995,

– wara li kkunsidra r-riżoluzzjonijiet preċedenti tiegħu dwar relazzjonijiet transatlantiċi, 
b'mod partikulari dik tad-9 ta' Ġunju 2005 dwar l-iżgurar tas-suċċess tas-Samit bejn l-UE 
u l-Istati Uniti f'Washingtin DC fl-20 ta' Ġunju 2005, dik ta' l-1 ta' Ġunju 2006 dwar it-
titjib tar-relazzjonijiet bejn l-UE u l-Istati Uniti fil-qafas ta' Ftehima ta' Sħubija 
Transatlantika, dik tat-13 ta' Ġunju 2006 dwar is-sitwazzjoni tal-priġunieri fil-Bajja ta' 
Guantanamo, dik ta' l-14 ta' Frar 2006 dwar is-SWIFT, il-ftehima PNR u d-djalogu 
transaltlantiku dwar dawn il-kwistjonijiet, u dik ta' l-14 ta' Frar 2007 dwar l-użu allegat ta' 
pajjiżi Ewropej mis-CIA għat-trasport u d-detenzjoni illegali ta' priġunieri,

– wara li kkunsidra r-riżultat tas-Samit bejn l-UE u l-Istati Uniti li seħħ fil-21 ta' Ġunju 2006 
fi Vjenna,

– wara li kkunsidra d-dikjarazzjonijiet bejn l-UE u l-Istati Uniti tas-26 ta' Ġunju 2004 u l-20 
ta' Ġunju 2005, dwar il-ġlieda kontra t-terroriżmu u t-tisħiħ ta' koperazzjoni reċiproka fir-
rigward tan-nonproliferazzjoni u l-ġlieda kontra t-terroriżmu,

- wara li kkusnidra l-proposta leġiżlattiva 'It-titjib ta' l-Att dwar is-Siġurtà ta' l-Amerika ta' 
l-2007', li attwalment qed tiġi analizzata fil-Kungress ta' l-Istati Uniti, immirata lejn l-
implimentazzjoni tar-rakkomandazzjonijiet tal-Kummissjoni 9/11,

– wara li kkunsidra l-Artikolu 103(2) tar-Regoli ta' Proċedura tiegħu,

A. billi d-demokrazija, id-drittijiet tal-bniedem u l-istat tad-dritt urew li huma valuri komuni 
li għandhom il-kapaċità li jiffurmaw bażi solida kemm għall-isħubija transatlantika u kif 
ukoll għall-integrazzjoni Ewropea, u billi kull wieħed minnhom ta kontribuzzjoni bil-mod 
tiegħu biex l-istabilità, il-paċi u l-prosperità jiġu stabbiliti fis-soċjetajiet tagħhna,

B. madankollu, billi t-theddid u l-kunflitti ġodda qed jisfidaw dawk il-valuri u l-kisbiet fl-
ambjent internazzjonali ġdid sa tali punt li l-kollaborazzjoni solida bejn l-imsieħba 
transatlantiċi hija ta' l-akbar importanza, b'mod partikulari fil-qasam tas-sigurtà 
internazzjonali, l-eliminazzjoni tal-faqar, il-migrazzjoni tal-massa, il-bidla fil-klima u s-
sigurtà ta' l-enerġija, il-ġlieda kontra t-terroriżmu internazzjonali u l-kriminalità 
organizzata, in-nonproliferazzjoni ta' armi għall-qerda tal-massa u l-bżonn għal sforzi 
globali għad-diżarm,

C. billi s-sitwazzjoni attwali fil-Lvant Nofsani titlob koperazzjoni b'saħħitha bejn l-UE u l-
Istati Uniti fil-qafas tal-Kwartett u mal-Lega Għarbija sabiex tinkiseb aktar stabilità fir-
reġjun bil-promozzjoni tal-paċi, tad-demokrazija u tar-rispett għad-drittijiet tal-bniedem,

D. billi hemm bżonn ta' l-iżvilupp ta' strateġija konġunta bbażata fuq approċċ multilaterali 
għan-nonproliferazzjoni ta' armi għall-qerda tal-massa biex tiżdied is-sigurtà gloabli,

billi s-sitwazzjoni li għadha għaddejja fil-Bajja ta' Guantánamo u l-programm sigriet ta' 
detenzjoni tas-CIA qed joħolqu tensjonijiet fir-relazzjonijiet transatlantiċi, minħabba li l-
UE ma tistax taċetta dawn l-irregolaritajiet legali u ġudizzjarji, li jdgħajfu l-valuri l-aktar 
fundamentali ta' l-istat tad-dritt, 

F. billi l-ġlieda kontra t-terroriżmu tista' tkun suċċess biss jekk l-azzjoni titwettaq permezz ta' 
sħubija transatlantika msaħħa li tagħti wkoll attenzjoni sħiħa għall-kawżi ewlenin tat-
terroriżmu u rispett sinċier biex jitħarsu l-valuri ta' fondazzjoni li fuqhom inbniet l-
isħubija,

G. billi l-Istati Uniti għadha mhux lesta li testendi l-Programm għat-Tneħħija tal-Viża u qed 
tkompli timponi, fuq bażi mhux reċiproka, rekwiżit ta' viża fuq ċittadini ta' tnax-il Stat 
Membru ta' l-UE, u b'hekk qed ixxekkel ir-rabtiet transatlantiċi u qed tipperpetwa l-
inugwaljanza fost iċ-ċittadini ta' l-UE,

H. billi relazzjoni ekonomika transatlantika koperattiva hija fl-interessi reċiproċi ta' l-UE u l-
Istati Uniti u billi hemm bżonn ta' tmexxija politika konsistenti għat-tisħiħ tas-suq 
transatlantiku; għalhekk, jappoġġja lill-Presidenza Ġermaniża fl-isforzi tagħha biex fis-
Samit li ġej tagħmel progress reali fit-tisħiħ sostanzjali ta' koperazzjoni regolatorja,

I. Billi s-Senat ta' l-Istati Uniti adotta unanimament riżoluzzjoni f'Diċembru ta' l-2006, li 
tħeġġeġ liż-żewġ imsieħba transatlantiċi biex jaħdmu flimkien sabiex isaħħu s-suq 
transatlantiku u biex juru sens ta' tmexxija fis-Samit bejn l-UE u l-Istati Uniti ta' l-2007 
billi jaqblu biex jistabbilixxu data biex jiġi finilizzat is-suq transatlantiku,

1. Jenfasizza li waqt il-Laqgħa tas-Samit Transatlantiku fit-30 ta' April 2007 f'Washington 
għandu jingħata impetus ġdid lir-relazzjonijiet transatlantiċi billi tiġi aġġornata l-Aġenda 
Transatlantika l-Ġdida;

Kwistjonijiet ta’ politika u sigurtà

2. Iqis essenzjali li kwistjonijiet politiċi fejn hemm nuqqas ta’ ftehim jew fejn hemm 
differenzi kbar fl-opinjonijiet dwar ċerti strumenti internazzjonali, jiġu diskussi miż-żewġ 
sħab fi spirtu ta’ koperazzjoni tajba; jenfasizza għal dan il-għan l-importanza ta’ impenn 
sod miż-żewġ sħab lejn multilateraliżmu effettiv, b’mod partikulari permezz tat-tisħiħ tan-
Nazzjonijiet Uniti, u r-regoli tal-liġi internazzjonali, li għandhom ikunu l-bażi ta' 
diskussjonijiet konġunti;

3. Jinkoraġġixxi l-UE u l-Istati Uniti biex jimpenjaw ruħhom fi sforz konġunt biex iwettqu l-
impenji tagħhom fir-rigward ta' l-Għanijiet tal-Millennju għall-Iżvilupp, permezz tal-bini 
ta' strateġija komuni u koerenti għat-tnaqqis tal-faqar bħala aspett fundamentali ta' l-
approċċ 'l-ebda sigurtà mingħajr żvilupp/l-ebda żvilupp mingħajr sigurtà';

4. Jinsisti dwar il-ħtieġa urġenti għal progress fil-proċess ta’ paċi fil-Lvant Nofsani, bl-
involviment tal-pajjiżi kollha fir-reġjun;  jenfasizza li m’hemmx soluzzjoni militari għall-

kunflitti varji fir-reġjun, ippruvata wkoll mis-sitwazzjoni fl-Iraq, jistqarr għal darb’oħra li 
soluzzjoni ġusta u dejjiema għall-kunflitt Iżrael-Palestina hija possibbli biss fuq il-bażi ta’ 
l-eżistenza ta' żewġ stati demokratiċi, sovrani u vijabbli li jgħixu fil-paċi ma’ xulxin 
f’konfini sikuri u rikonoxxuti; jistieden lill-Kwartett u l-atturi kollha fir-reġjun biex 
jaġixxu b’mod urġenti sabiex jerġgħu ikomplu n-negozjati mal-partijiet ikkonċernati, 
jilqa’ b’sodisfazzjon il-bidu mill-ġdid tal-Pjan adottat mil-Lega Għarbija waqt is-Samit ta’ 
Rijad; jilqa’ l-formazzjoni ta’ gvern nazzjonali ta’ l-għaqda Palestinjan u jħeġġeġ iż-żewġ 
sħab transatlantiċi biex jimpenjaw ruħhom fi djalogu kostruttiv miegħu; jisħaq dwar l-
importanza ta’ inizjattivi riċenti, inklużi dawk tal-Kamra tar-Rappreżentanti ta’ l-Istati 
Unti, fir-rigward tas-Sirja bħala pass pożittiv fil-promozzjoni tad-djalogu mal-partijiet 
kollha kkonċernati fir-reġjun;

5. Jiddispjaċih dwar il-pożizzjoni li ħadet l-Istati Uniti fil-passat dwar ir-reviżjoni ta' l-NPT,  
għalhekk jinkoraġġixxi lill-UE u l-Istati Uniti biex isaħħu s-sistema internazzjonali ta' 
trattati u reġimi kontra l-proliferazzjoni ta' armi tal-qerda tal-massa; għal dik ir-raġuni 
jilqa’ b’sodisfazzjon l-isforzi konġunti ta’ l-isħab biex jaħdmu flimkien mill-qrib u biex 
jagħtu prijorità lid-diplomazija, approċċ li wara xi riluttanza sa Mejju 2005, issa huwa 
appoġġat mill-Istati Uniti fir-rigward tal-kwistjoni nukleari Iranjana u li diġà ta prova li 
huwa effettiv fil-każ tal-Korea ta’ Fuq; madankollu, jesprimi t-tħassib kbir tiegħu dwar il-
proposta ta’ l-Istati Uniti li tqiegħed komponenti tad-difiża kontra l-missili fil-Polonja u 
fir-Repubblika Ċeka li tista’ twassal għal tellieqa ta’ l-armi ġdida u konsegwentement 
tnaqqas minflok issaħħaħ is-sigurtà globali u għalhekk jitlob li ssir diskussjoni bir-reqqa 
dwar dawn il-proposti kemm fil-qafas ta’ l-UE kif ukoll tan-NATO; jistieden lill-Istati 
Uniti u s-sħab tagħha involuti b'mod dirett jew indirett biex jappoġġaw il-qafas 
multilaterali tar-reġim kontra l-proliferazzjoni;

6. Jikkundanna l-użu ta’ pajjiżi Ewropej mis-CIA u l-involviment ta’ xi Stati Membri fil-ħtif 
u t-trasport illegali ta’ persuni ssuspettati li huma terroristi, is-sitwazzjoni attwali fil-Bajja 
ta’Guantánamo kif ukoll l-eżistenza tal-programm sigriet ta’ detenzjoni li ammetta l-
President Bush fis-6 ta’ Settembru 2006 u jitlob biex jiġi żvelat; huwa tal-fehma li 
kwalunkwe attività konġunta jew unilaterali li ma tikkonformax b’mod sħiħ mal-liġi 
internazzjonali ddgħajjef il-mod kif inhuma perċepiti s-soċjetajiet tal-Punent, u 
tagħmilhom iktar vulnerabbli u anqas kredibbli fil-ġlieda tagħhom kontra t-terroriżmu u t-
tfittxija għall-paċi, l-istabilità u d-demokrazija;

7. Jiddispjaċih bil-qawwa li l-ftehimiet dwar il-PNR, l-Iswift u l-eżistanza tas-Sistema 
Awtomatizzata ta' Identifikar ta' l-Istati Uniti (ATS) wasslu għal sitwazzjoni ta’ inċertezza 
legali fir-rigward tal-garanziji neċessarji ta’ ħarsien tad-dejta għall-iskambju u t-
trasferiment tad-data bejn l-UE u l-Istati Uniti bil-għan li tiġi żgurata s-sigurtà pubblika u, 
b'mod partikulari, għall-prevenzjoni u l-ġlieda kontra t-terroriżmu;  jenfasizza li d-dejta 
għandha tiġi skambjata fejn meħtieġ skond il-ftehima attwali bejn l-UE u l-Istati Uniti 
dwar l-għajnuna legali u l-estradizzjoni reċiproka i f’konformità mal-leġiżlazzjoni dwar il-
ħarsien tad-data tal-KE u ta’ l-UE;

8. Jenfasizza l-ħtieġa urġenti biex il-Programm għat-Tneħħija tal-Viża ssir valida għaċ-
ċittadini Ewropej kollha u biex titneħħa d-diskriminazzjoni attwali, b’mod partikulari 
kontra ċittadini ta’ l-Istati Membri l-ġodda, kif ukoll il-Greċja; jenfasizza f’dan ir-rigward 
l-importanza li tiġi indirizzata l-estensjoni tat-tneħħija tal-viża fin-negozjati attwali dwar 

il-PNR u jisħaq li, fir-rigward ta' koperazzjoni leali, kwalunkwe tip ta' negozjati paralleli 
ma' Stati Membri ta' l-UE għal rashom għandhom jiġu evitati;

9. Jenfasizza li ħafna mill-miżuri fil-proposta leġiżlattiva ‘Titjib fl-Att tas-Sigurtà ta’ l-
Amerka ta’ l-2007’, meta adottata mill-Kungress ta’ l-Istati Uniti, se jkollhom impatt 
dirett fuq il-liġi ta’ l-UE, b’mod partikulari f’dak li jikkonċerna koperazzjoni bejn il-
pulizija u koperazzjoni ġudizzjarja fil-ġlieda kontra t-terroriżmu u l-ħarsien tad-drittijiet u 
l-garanziji fundamentali; 

10. Għal dik ir-raġuni jilqa l-impenn muri mill-Viċi President Frattini sabiex iniedi qafas ta' 
koperazzjoni Ewro-Atlantika fil-ġlieda kontra t-terroriżmu internazzjonali, b'regoli 
armonizzati dwar il-protezzjoni tad-drittijiet tal-bniedem u l-libertajiet fundamentali; jitlob 
lill-Kummissjoni sabiex tkompli dawn l-isforzi u tinvolvi l-Parlament bis-sħiħ fl-inizjattivi 
tagħha; jistieden lill-Kummissjoni sabiex tuża dan il-qafas għall-implimentazzjoni tar-
rakkomandazzjonijiet fir-riżoluzzjoni tal-Parlament ta' l-14 ta' Frar 2007 dwar it-trasport u 
żamma illegali tal-prinġunieri;

11. Jilqa' l-iżviluppi riċenti fl-Istati Uniti fl-indirizzar ta' l-isfida tal-bdil fil-klima; jistieden 
liż-żewġ partijiet sabiex fis-Samit li ġej jifthiemu dwar approċċ konġunt dwar il-bdil fil-
klima bil-għan komplessiv li jkun limitat it-tisħin globali permezz ta' kontribuzzjonijiet 
ġusti lejn it-tnaqqis ta' l-emmissjonijiet tal-gassijiet bl-effett ta' serra, sistema effettiva ta' 
emmissjonijiet tal-karbonju u l-promozzjoni ta' teknoloġiji ġodda; jistieden lill-Istati Uniti 
sabiex jimpenjaw ruħhom lejn l-istess objettiv ta' l-UE ta' tnaqqis ta' 30% fl-
emmissjonijiet tal-gassijiet b'effett ta' serra sas-sena 2020; 

L-Ekonomija u l-Kummerċ

12. Jafferma mill-ġdid li fl-ambjent attwali ta’ żieda fil-kompetizzjoni internazzjonali, impenn 
politiku għal sħubija transatlantika ġdida, inkluż it-tisħiħ ta’ suq transatlantiku bejn l-UE u 
l-Istati Uniti, huwa iktar importanti minn qatt qabel; jistieden liż-żewġ sħab biex jibdew 
negozjati dwar Ftehima ta’ Koperazzjoni Regolatorja effettiva, b’mod partikulari biex 
jidentifikaw metodoloġiji komuni, rekwiżiti sabiex tiġi minimizzata diverġenza futura 
f’oqsma regolatorji, jistabbilixxu impenji ċari dwar kif għandhom jitħaddmu aġenziji 
regolatorji u jiġu identifikati mezzi aħjar kif jistgħu jiġu mħaddma industriji, sindikati tax-
xogħol u gruppi tal-konsumaturi; iħeġġeġ sabiex il-leġiżlaturi fuq iż-żewġ naħat ikunu 
nvoluti sistematikament fin-negozjati; jinsisti li dawn in-negozjati għandhom ikunu 
bbażati fuq il-konformità mar-regoli ta' l-UE dwar l-ambjent u s-saħħa pubblika, u 
m'għandhomx ifixklu l-indipendenza tal-politika dwar il-kompetizzjoni u r-regoli tagħha 
dwar il-protezzjoni tas-servizzi pubbliċi u d-differenzi kulturali;

13. Jistieden liż-żewġ partijiet sabiex jikkonkludu b'suċċess l-Aġenda ta' Doha dwar l-
Iżvilupp tad-WTO b'rispett sħiħ tad-dimensjoni ta' l-iżvilupp; għalhekk iħeġġeġ lill-UE u 
lill-Istati Membri sabiex fis-Samit 2007 jiddikjaraw l-impenn sħiħ tagħhom fil-ħidma 
favur pass posittiv 'l quddiem sas-Sajf 2007 u sabiex jifthiemu dwar approċċ konġunt lejn 
il-promozzjoni ta' standards ċentrali ta' l-ILO dwar l-impieg li jistgħu jiġu nfurzati, fid-
WTO u fil-ftehimiet kummerċjali bilaterali;

14. Jilqa' l-Istrateġija Konġunta ta' Azzjoni bejn l-UE u l-Istati Uniti dwar id-Drittijiet tal-
Propjetà Intelletwali adottati fis-Samit ta' l-2006 bejn l-UE u l-Istati Uniti; jirrakkomanda 

li jittieħdu passi sabiex isir impenn fi proġett dwar ir-reviżjoni tal-proċess ta' riforma tal-
brevetti fuq iż-żewġ naħat; 

15. Jinsab imħasseb dwar l-impatt potenzjalment perikoluż tad-defiċit tal-baġit federali ta' l-
Istati Uniti fuq l-ekonomija globali u fuq il-bilanċ tas-swieq internazzjonali tal-munita;

16. Jibża' li r-rata tal-kambju attwali bejn il-Euro u d-Dollaru tista' tipperikola t-tkabbir fl-
Ewropa u jitlob li jkun hemm aproċċ aktar kompetittiv dwar kif għandhom jiġu trattati l-
iżbilanċi globali;

17. Jemmen bis-sħiħ li djalogu dwar il-fondi ta' lqugħ u l-ekwitajiet privati għandu jiġi 
mpjegat meta jitqies ir-riskju sistematiku li l-attivitajiet tagħhom jirrappreżenta, u d-
dibattitu li dejjem qed jikber dwar il-konsegwenzi soċjali u ekonomiċi usa’; 

18. Itenni t-talba tiegħu għat-titjib tad-Djalogu Regolatorju dwar is-Swieq Finanzjarji permezz 
ta' reviżjoni tal-politika kull sentejn, tas-servizzi finanzjarji transatlantiċi qabel u wara kull 
samit annwali bejn l-UE u l-Istati Uniti; iħeġġeġ lis-Samit bejn l-UE u l-Istati Uniti sabiex 
jaqbel dwar ir-rikonoxximent reċiproku ta' standards tal-kontabilità, ibbażati fuq 
superviżjoni regolatorja li wieħed jista' jserraħ fuqha; itenni ċ-ċaħda qawwija tiegħu tal-
postponiment ta' l-Istati Uniti ta' l-implimentazzjoni tal-Ftehima Basel II dwar ir-
Rekwiżiti ta' Kapital; itenni b'dispjaċir il-ħtieġa li l-assiguraturi ta' l-UE fl-Istati Uniti 
jikkollegaw ir-riskji bis-sħiħ, billi jiffaċċjaw regoli ta' l-Istati li huma diskriminatorji 
ħafna; għalhekk jistieden lis-Samit bejn l-UE u l-Istati Uniti sabiex jaqbel dwar aktar 
rikonoxximent reċiproku transatlantiku u solvibilità uniformi u r-rekwiżiti ta' l-irrappurtar;

Qafas istituzzjonali u l-irwol tal-Parlament

19. Iħeġġeġ lis-Samit bejn l-UE u l-Istati Uniti sabiex jifthiem dwar livell xieraq ta' 
parteċipazzjoni parlamentarja fis-Samit bejn l-UE u l-Istati Uniti u jistieden sabiex ikun 
hemm laqgħa qabel kull Samit bejn id-Djalogu tal-Leġiżlaturi Transatlantiċi (TLD) u l-
Grupp ta' Livell Avvanzat sabiex isir skambju ta' opinjonijiet dwar il-progress tal-
Programm ta' Ħidma u l-preparazzjonijiet għas-Samit; itenni l-bżonn li jinħoloq qafas 
parlamentari istituzzjonali stabbli; 

20. Jitlob lill-Kummissjoni sabiex tiddiskuti mal-kumitati rilevanti tal-PE qabel tidħol fin-
negozjati ma' l-imsieħba fl-Istati Uniti, meta dawn in-negozjati jittrattaw kwistjonijiet 
leġiżlattivi;

21. Jistieden lill-kumitat rilevanti sabiex juża l-baġit tas-sena 2007 sabiex jipprovdi l-fondi 
meħtieġa għat-twaqqif ta' bażi uffiċjali tal-Parlament Ewropew f'Washington DC li tiżgura 
istituzzjonaliżmu xieraq ta' l-attivitajiet tal-Parlament stess u tippermetti relazzjoni mtejba 
bejn il-Parlament Ewropew u l-Kungress ta' l-Istati Uniti;

22. Jagħti istruzzjonijiet lill-President tiegħu sabiex jgħaddi din ir-riżoluzzjoni lill-Kunsill, 
lill-Kummissjoni, lill-parlamenti ta' l-Istati Membri u lill-President u lill-Kungress ta' l-
Istati Uniti ta' l-Amerika. 

